
Gogowaḱ  Jumi  Ńam  Ruạṛ
Khạtir  Phulbarire  Adibạsi
Santal Gharońjre 36 Bo̠cho̠r
Reaḱ Laṛhại
Dinajpur  reaḱ  Phulbari  upạjilạ,  Rangamati  ato  reaḱ  mit́ṭen
kạhni. Shree Mohon Soren ńutuman mit́ṭen santal hoṛ, Ać gogo
Sorola Murmu aḱ jumi ńam ruạṛ lạgit́te 36 bo̠cho̠r khonaḱ sarkar
são  ạn-ạri  lekate  lạṛhaikate  jumi  ńamket́  rehõ,  aḍepase
hoṛkoaḱ jala jońjalte nirạite bae do̠kho̠l hatao daṛeaḱ kana.
Onate arhõ nãwãte lạṛhại ehoṕ akana.

Ente aḍepase hoṛko ona jumi cetanreko dạbi kana, ar enḍete jumire
baṅko cas-abad ocoae kana. Jumi ńam ruạr lạgit́te nunạḱ din
khonaḱ  ạn  lekate  lạṛhại  lạṛhạite  mit́  leka  oṛaḱ  reaḱ
sanamaḱ metaḱme ḍaṅgra, merom sanamaḱte do̠e eken tiyena. Noa do̠
eken mamla reaḱ khoroć emte. Nunạḱ din khon tạṅgi tạṅgite nit́
jo̠kho̠n  jumi  ńamkeda,  enhõ  niạ  okte  nãwãte  jumi  khạtir
eṭkeṭõṛẽ ehoṕkeda upạjilạren Khajar atoren Mostafizur Rahman
Dulal ńutuman mit́ hoṛ.

Shree Mohon Soren do̠e lạikeda je, Mostafizur Rahman Dulal do̠ Jao
ghuṛige khetre pheḍoḱe mana akadea. Mohon Soren do̠ arhõe menkeda,
upạjilạ reaḱ Boliharpur mouja SA 57 khotian re 322 ar 323 dag re
138 so̠to̠k ren mul mạlik-e tahẽkana upạjilạ reaḱ Shamsher Nogor
atoren Jonaku Rai Bormon ren ho̠po̠n Shree Horimohon Rai Ar Bolihar
atoren Chunku Pathari ren ho̠pon̠ Shree Kunjulal Pathari. Onko ṭhen
khonaḱ, 1965 sermare Mohon Soren ać gogo Sorola Murmu do̠e kiriń
hataoleda, ona reaḱ dạlil nomber tahẽkana 182, 1986 sermare joma
khạrij keda, khạrij no.590.

Menkhan thoṛa serma tayom ńelena je, Noa jumi VP (Vested Property)
hisạbte  lekhayena.  Tayom  daram  arhõ  orpito  (assigned)  hisạbte
tạlikayena. Khan inạ tayom khonaḱge Mohon Soren do̠ ać gogowaḱ

jumi ńam ruạr khạtir ạn (aini) lekate lạṛhại-e ehoṕkeda. Mit́
lagaote 36 bo̠cho̠r lạṛhai kate 2022 serma reaḱ 8 February jo̠to̠
kagoj-pạti, jumi ko ruạṛe ńamket́te lạṛhại khone jirạuena.
Menkhan lạṛhai hapeyen rehõ nãwãte jumi cetanre dạbi calaoeda
Mostafizur Rahman Dulal. Ona iạte jumi ruạr hatao lạgit́ dạṛ
baṛae hoyoḱkantaea.

Mohon Soren do̠ arhõe lại so̠do̠rkeda je, Mostafizur Rahman Dulal
do̠ jao ghuṛige khetre pheḍoḱe baro̠n se mana akadea, ar jiwi
ṭonṭa reaḱ bo̠to̠r hõe uduḱ akadea. Onate uni do̠ jopoṛao akan
kạmiạko (songsilisto kotripokho) ṭhen nehõre doho akada.

Noa babotre Mostadizur Rahman Dulal do̠e menkeda baḍae ocokeda, uni
do̠ Rekodio mạlik ren ho̠po̠ntet́ Ammoktar nama mente noa jumie
ńamakada. Nit hõ noa reaḱ Dinajpur Jorj Adalot re mamla calaḱ kana
mente dạbi akada.

